Supliches
14a Domënia ia por l’ann Ccc
„La racoiüda é grana, mo al é ma püc lauranc“
Insciö baiâ Gejú dl rëgn de Dî che dess deventé realté te nosc monn.
Al ó ester porsones che baia y operëia tl monn sciöche Gejú.
I periun ch’al dais benedisciun y forza:
1. „La racoiüda é grana, mo al é ma püc lauranc.“
I periun ch’al nen sides tröc y tröpes che se lascia cherdé, 
y ch’i unse ince instësc la forza da respogne olache le Signur nes adora. (chît) 
Signur, nosc Dî – i te periun, ascútesse.
2. „I ves ortiëii sciöche bisces inanter i lus“
La incundaziun tl inom de Gejú ne sará nia saurida.
I periun por chi che ne se deura nia ala buna noela dl rëgn de Dî. (chît) 
Signur, nosc Dî – i te periun, ascútesse.
3. „Dijede por pröm: Pesc a chësta ciasa!“
I periun por les popolaziuns martorjades dala vera,
che sü governanc ais la orenté da chirí la pesc y da vire tla pesc. (chît) 
Signur, nosc Dî – i te periun, ascútesse.
4. „Chël che laora á le dërt da ciafé so paiamënt.“
I periun do iustizia por les laurantes y i lauranc che vëgn sfrutá, 
por i püri y i arfamá y chi che s’un sciampa da porsecuziuns y opresciuns. (chît) 
Signur, nosc Dî – i te periun, ascútesse.
5. „Ne tolésse do degun tacuin.“
I periun ch’i ne viunse nia por i scioldi y la richëza materiala
mo por chi valurs che salva l'umanité: por la pesc y la iustizia, 
por la sconanza dla creaziun y dl clima (chît) 
Signur, nosc Dî – i te periun, ascútesse.
6. „Varide i amará.“
I periun do na fede sterscia ch'i sunse bugn da ti dé confort, consolaziun y speranza 
ai amará y a chi che s'la vëiga.  (chît) 
Signur, nosc Dî – i te periun, ascútesse.
7. „Ralegrésse che üsc inoms é scric sö tl cil“
Por Gejú é chësta n'assiguraziun sura la mort fora.
I periun do vita eterna por nos y por nüsc morc. (chît) 
Signur, nosc Dî – i te periun, ascútesse.
Signur, nosc Dî! „Le rëgn dl cil é daimpró.“
Insciö confidunse te to rëgn che vëgn tres Gejú Crist tla forza dl Spirit Sant. Amen.
ACLAMAZIUNS - KYRIE
Signur Gejú Crist, tö es gnü mené dal Pere a nes salvé y a nes varí





Kyrie eleison / Signur, pieté
Signur Gejú Crist, cun tües parores y tües operes aste dé testemonianza dl amur dl Pere 





Christe eleison / Crist, pieté
Signur Gejú Crist, tö os ch'i portunse inant la buna noela dl rëgn dl cil





Kyrie eleison / Signur, pieté
